
Útdráttur 

Í þessari ritgerð er fjallað um ýmsa ólíka þætti sem tengjast upplifunum í tengslum 

við listir og meðvitund listamanns. Tíðni rýmis, listaverka og manneskjunnar eru 

hugmyndir sem eru krufðar. Skoðaðar eru kenningar listamanna og fræðimanna um 

tvískiptan veruleika og könnuð nokkur atriði um innsæi, skynjun, dulúð og 

sannleika. Einnig eru skoðaðar hugmyndir Agnesar Martin um fegurð og hamingju, 

Yves Kleins um tómið og Wassily Kandinskys um samspil tónlistar og myndlistar. 

Mismunandi aðferðir við gerð listaverka eru kannaðar sem og tengsl mannsins við 

undirmeðvitundina. Hér er velt upp hugmyndum um líkamsskynjun og innri 

upplifun út frá tengslum huga og líkama. Farið er í hugmyndir bardagalista um 

líkamsvitund og jafnvægi, einnig um einbeitingu og „ekkert“ ástandið. Þessar 

aðferðir og kenningar eru svo settar í samhengi við myndlist höfundar út frá ólíkum 

nálgunum. 

Áður en eitthvað var,  

var kaótík?  

 Kaótík, eða ró fyllt af engu?  

Er tómið troðfullt af einingum  

troðfylltum 

 af óendanlegu logni?1  

  

                                                 
1
 Auður Ómarsdóttir, úr eigin skissubók 2012. 

Inngangur 

Mínar fyrstu minningar samanstanda af tilfinningum. Þessar tilfinningaminningar líkjast tíðni, 

annarsvegar tíðni áreitis, líkt og ruglað sjónvarp, hinsvegar tíðni alsælu, líkt og bleikt mjúkt 

mengi. Ég hef áhuga á lífinu, hef áhuga á því að vita af hverju við erum eins og við erum og 

hvernig við störfum. Ég hef áhuga að finna fyrir rótum og sannleikum lífsins. Óvíst er hvaða 

neisti kveikir líf, en það undur finnst mér líkjast neistanum sem kviknar þegar við fáum 

hugmyndir og þegar við finnum tilfinningar sem ekki er hægt að færa í orð. Ég hef áhuga að 

skoða hvernig hægt er að finna þennan neista. Það sama má segja um innsæið, hvernig hægt 

sé að fylgja innsæinu. Við eyðum hálfri ævi okkar sofandi og getum spurt okkur hversu mikið 

af meðvitund okkar eru aðeins yfirborðsgárur. Ég hef sérstakan áhuga á tengslum undirmeð-

vitundar, innsæis og sköpunarþarfar í lífi mannsins.  

     Hvernig finn ég svörin við þessum spurningum? Ég hef trú á því að listsköpun færi 

manninn nær sannleikanum, sálinni og sjálfum sér. Það er frelsi í því að skapa og ég aðhyllist 

þá hugmynd að það séu engar reglur eða boð sem fylgja sköpun. Sköpun er eins og leitin að 

sannleikanum, bæði inn á við og út á við. Sannleikurinn er þá tilgangur lífsins eða einhvers 

konar alheimslögmál.  

     Haft er eftir tíbetskum munki: „staða þín er ákveðin af visku eilífðarinnar“.2 Er einhver 

tilgangur með því að spyrja spurninga og ef þetta er allt fyrir fram ákveðið, á maður þá ekki 

bara að treysta og slaka á? Forvitnin drífur mann áfram og tíðni lífsins fær mann til þess leita 

og spyrja endalaust og lífið sjálft dregur mann áfram. 

     Í þessari ritgerð ætla að ég að skoða tengsl mannsins við lífið og umheiminn, einnig ætla 

ég að kynna mér hugmyndir nokkurra listamanna og fræðimanna í því samhengi. 

  

                                                 
2 Edwin J. Dingle, My Life in Tibet, Institute of Mentalphysics, Yucca Valley, CA, 1979, bls. 172. 

I 

Skynjun 

Við fæðumst nakin, blóðug, emjandi af bræði og tilfinningum og sjáum ljós. Eftir að hafa 

verið umvafin hlýju, mýkt og ekkert annað þekkt en frið, þá er okkur þeytt inn í harðneskju-

legan kulda heimsins. Týnd.  

     Andstæður eru það fyrsta sem við kynnumst í lífinu; hart og mjúkt, kalt og heitt, svöng og 

södd. Þessar andstæður sem við upplifum eru líkamlegar. Ef við lítum í kringum okkur í 

dýraríkinu, þá eru frumstæðari skepnur en við í fullkomnum tengslum við skynfæri sín; þau 

þefa, heyra og sjá betur en við, svo einhver dæmi séu nefnd. Þegar fólk missir heyrn, fer það 

að treysta meir á sjónina og sjónin batnar. Þegar fólk missir sjón treystir það að sama skapi 

betur á heyrn og heyrir mun betur. Ætti því ekki að vera hægt að skerpa öll skynfærin með því 

að einbeita sér? 

     Líkamleg skynjun er fyrsta verkfærið sem við notum til að kynnast lífinu og okkur 

sjálfum. Við treystum á skynfærin en með aldrinum verðum við flóknari verur og erfiðara er 

að halda hinum nánu tengslum við þau. Fólk talar oft um að finna barnið í sjálfu sér. Ég hef 

þá trú að fólk sé að finna sjálft sig, tilgang sinn og sálu sína, með enduruppgötvuðum 

tengslum við skynfærin.  

     Í formála höfuðrits franska heimspekingsins Maurice Merleau-Ponty (1908–1961), 

Phenomenology of Perception (1945), staðhæfir hann að tilgangur fyrirbærafræðinnar sé að 

ljóstra upp um dulúðir heimsins og að komast að sannleika. Merleau-Ponty talar um líkama 

sinn sem sitt sjónarhorn á heiminn, að hann hefði sjónarhorn á heiminn aðeins með því að 

vera hluti af honum.3 Hann bendir á að hann væri vegna þess að hann hefði líkama, öfugt við 

franska heimspekinginn René Descartes (1596–1650), sem sagði að hann væri vegna þess að 

hann hugsaði.4 Ég skil Merleau-Ponty svo að til að hafa sjónarhorn, skoðun eða skynjun á 

heiminum, þurfi einungis líkama. Að skynja er tilfinning, óræð, óháð orðum og því gæti hún 

kallast líkamleg. Hann áleit að ef við endurvektum sambandið við líkama okkar og heiminn 

þá myndum við líka finna sjálf okkur, því að ef við skynjum í gegnum líkama okkar þá sé 

líkaminn náttúrulegt sjálf sem sjálfsvera skynjunarinnar.5 Af þessu er hægt að skilja að ef við 

virkjum líkamsmeðvitund til jafns við skynjun okkar þá gætum við upplifað betur umhverfi 

                                                 
3 Taylor Carman, „Merleau-Ponty and the Mystery of Perception“, í Philosophy compass, 4. bindi, 4. tölublað, 

Blackwell Publishing Ltd, júní 2009, bls. 630–638. 
4
 René Descartes, Hugleiðingar um frumspeki (þýð. Þorsteinn Gylfason), Hið íslenzka bókmenntafélag, 

Reykjavík, 2001.  
5
 Maurice Merleau-Ponty, Phenomenology of Perception, 6. útgáfa (þýð. Colin Smith), Routledge, London, 

2005. 

okkar, þ.á.m. listaverk og tónlist. Upplifun okkar á heiminum gæti orðið líkamlegri og þar af 

leiðandi síður huglæg, sem gæti verið áhrifaríkt fyrir sköpun og skynjun. Merleau-Ponty taldi 

að meðvitund væri holdgerð í veröldinni og á sama hátt væri líkaminn fylltur af meðvitund, í 

samtali við veröldina.6 Mér þykir slíkar kenningar áhugaverðar, sérstaklega í ljósi þess að ég 

trúi því að það sé viss sam-meðvitund í heiminum. Að það sé einhvers konar taktur sem allir 

finna fyrir sem hafa meðvitund.  

Innsæi / innblástur 

Innsæi: Hæfileiki til að finna sannleika án reynsluþekkingar eða rannsóknar; getspeki; 

djúpur, næmur skilningur.
7
 

Bandaríska listakonan Agnes Martin (1912–2004) taldi að allir nýir hlutir sem kæmu í 

heiminn væri sprottnir af innblæstri eða innsæi.8 Hún hélt því fram að hugurinn væri í tveimur 

hlutum. Að ytri hugurinn safnaði staðreyndum og þar væri öll rökhugsun, en innri hugurinn 

segði „já“ og „nei“. Þegar eitthvað kemur í hugann sem knýr mann áfram til þess að vilja gera 

eitthvað, þá er það innri huginn sem segir „já“ og maður finnur fyrir uppljómun. Þetta er það 

sem Martin kallar innblástur og að hennar mati eina leiðin fyrir listamanninn.9 Eins og ég skil 

þetta þá er ytri hugurinn staður þar sem hugmyndir og hugsanir hringsnúast en innri hugurinn 

er innsta rými verunnar, hinn innri sannleikur. Martin benti á að algengt væri að fólk teldi að 

hugmyndir lægju að baki öllu sem væri gert og skapað, að sá algengi misskilningur ríkti að 

öllu væri hægt að lýsa í orðum. Hún staðhæfði að öll mannleg þekking væri gagnslaus í list, 

að þekking og hugmyndir væri truflandi og kæmu í veg fyrir innblástur.10 Ég finn fyrir 

sterkum tengslum við þessar kenningar Martin; öll verk sem ég hef gert og mér finnst hafa 

verið góð, hef ég átt talsvert erfitt með að útskýra eða færa rökstuðning fyrir. Að sama skapi 

hefur aðeins borið á því að áhorfendur skilji ekki verkin mín en að mínu mati einskorðast 

skilningur ekki við vitsmuni. Því vil ég með þessari ritgerð rannsaka betur hvernig hægt er að 

skilja listaverk, bæði tilfinningalega og líkamlega. Agnes Martin útskýrði að til væri stórt 

svið tilfinningalegra viðbragða sem ekki væri hægt að koma í orð. Fólk væri svo vant þessum 

viðbrögðum að það verði ekki meðvitað um þau fyrr en þau birtist í listaverkum.11 Ég á 

                                                 
6
 David Woodruff Smith, „Phenomenology“, The Stanford Encyclopedia of Philosophy, haust 2011, sótt 2. 

janúar 2013, http://plato.stanford.edu/archives/fall2011/entries/phenomenology/. 
7
 Árni Böðvarsson, Íslensk Orðabók, 2. útgáfa, Mál og Menning, Reykjavík, 1993. 

8
 Smith, Chuck, Sono Kuwayama, „Agnes Martin Interview“, 1997, sótt 3. desember 2012, 

http://vimeo.com/7127385. 
9
 Agnes Martin, „Beauty Is the Mystery of Life“, í Agnes Martin, Barbara Haskell ritstýrði, Whitney Museum of 

American Art, New York, 1992, bls. 10. 
10

 Sama heimild, bls. 10. 
11

 Sama heimild, bls. 10–11. 

auðvelt með að tengja við þetta því í öll þau skipti sem ég hef upplifað mín sterkustu 

tilfinningalegu viðbrögð við listaverkum hef ég hvorki vitað neitt um þau né listamanninn. 

Aðeins upplifað það sem ég sé.  

     Samkvæmt Agnesi Martin verður listamaðurinn að treysta á innsæið við sköpun sína því 

það sé eina leiðin til þess að skapa satt, einlægt listaverk.12 Svo virðist sem hugurinn reyni það 

sem hann getur til að hafa áhrif á innsæið, hann leitist við að láta hugmyndir taka stjórnina og 

fá þannig listamanninn til að hugsa of mikið. Martin taldi að listamaður þyrfti að hlusta á sinn 

eigin huga en einnig að gefast upp fyrir honum og að hver og einn verði að finna sína leið.13 

Fegurð 

Fyrir mér er fegurð tíðni. Fegurð er einhvers konar orka sem er best skynjanleg með 

líkamanum. Ég get sagt að ég finni fyrir litum og formum, tónlist og ástinni á sama hátt og ég 

finn fyrir fegurð. Mín kenning er sú að fegurð sé stór hluti af meðvitund sem lifir innra með 

manni og vaknar við innblástur. En fegurð er gildishlaðið hugtak sem margir hræðast og 

forðast að nota, sérstaklega í tengslum við myndlist. Róttækir raunhyggjumenn líta svo á að 

það sé ekkert til sem heitir fegurð, að hver og einn hafi aðeins persónulegan smekk. Það sem 

einum finnst fallegt, finnst öðrum ljótt. Aðrir segja fegurð tengjast symmetríu og stærðfræði, 

að fegurð sé útreiknanleg eftir vissum formúlum. Þannig er talið að Pýþagóras hafi átt 

hugmyndina að svokölluðu gullinsniði, sem byggist á ákveðnu hlutfalli milli tveggja stærða, 

og á að vera mælikvarði á fegurð. Hlutfallið á að vera hægt að færa m.a. yfir í arkitektúr, 

myndlist og tónlist. Hugtakið fegurð hefur valdið mörgum hugarangri í gegnum aldirnar og 

hafa menn reynt að setja upp ýmsa staðla, hafa haft ólíkar skoðanir eða mótmælt tilvist hennar 

jafnvel. Hugmyndalistamenn (e. concept artists) afneituðu t.d. handverkinu og vildu alls ekki 

vera bendlaðir við hugtakið fegurð. Það sem var fallegt, var yfirborðskennt og sneytt 

vitsmunalegum áherslum, því listaverk byggðist aðeins á hugmynd.14 Umræða um fagurfræði 

í listum síðustu áratugi hefur snúist um það að hætta að tala um fegurð og ljótleika en beina 

athyglinni heldur að því hvað hvert verk þarf til að bera svo það geti talist listaverk.15 

Fagurfræði listaverka nútímans er því í huglægari kantinum. Að mínu mati er listaverk 

sambland tveggja sjónarhorna, hugar og skynjunar, sem mætast á miðri leið og þá er eins og 

fegurð verði tilfinning, eða tíðni. Ég held að Agnes Martin hafi verið með svipað viðhorf. Hún 

                                                 
12

 Sama heimild, bls. 10 
13

 Sama heimild, bls. 10–12. 
14

 Þetta átti sérstaklega við þegar mikil hugmyndaleg vakning var í myndlist og vildu listamenn losna við tengsl 

skreytilistar og fremur tengja myndlistina við heimspekina og kenningar hennar. 
15

 Arnór Hannibalsson, „Hvað er fegurð og hvað er ljótleiki? Í hverju felst fegurðin?“, Vísindavefurinn 5. júlí 

2002, sótt 31. desember 2012, http://visindavefur.is/?id=2567. 

hélt því fram að þegar hún hugsaði um list, þá hugsaði hún um fegurð, og að hún sæi fegurð 

sem hamingju. Martin sagði að markmið lífsins væri hamingja og það að bregðast við lífinu 

sem það væri fullkomið væri leiðin til hamingju. Einnig að það væri leiðin til jákvæðs 

listaverks.16 Þegar Martin ræddi fegurð í samhengi við hamingju hef ég á tilfinningunni að 

fegurðin sé ekki á neinu ytra sviði, heldur sé innra hamingjustigi náð þegar neisti fegurðar 

kvikni. Þegar hamingja er þegar til staðar hefur þessi neisti svo áframhaldandi áhrif og 

viðheldur hamingju okkar. Martin sagði að við bregðumst við fegurð með tilfinningu, að 

fegurð tali til okkar með hamingju og gleði.17 Ég tel að listin styðji framvindu og stöðugleika 

innri hamingju.  

     Fegurð getur verið á mörgum sviðum. Sum listaverk vekja upp miklar tilfinningar en önnur 

skiljum við á vitsmunalegri nótum. Þegar ég sá fyrst málverkið af dansaranum Alexander 

Sacharoff18, eftir rússneska expressjónistann og meðlim Bláa Riddarans, Alexej von 

Jawlensky (1864–1941), var ég uppnumin af hrifningu. Ég gat ekki hætt að horfa á augnaráð 

dansarans. Ég vissi ekkert hver málaði myndina en það skipti ekki máli því myndin talaði til 

mín. Ég fann fyrir henni. Myndin er einmitt dæmi um verk sem ná að hafa tilfinningaleg og 

líkamleg áhrif á mann. Falleg verk eiga það til að kalla fram hamingju hjá manni. Listaverk 

geta þannig á vissan hátt virkað eins og lyklar að hamingju sem er falin í sálinni. Fegurð getur 

haft sterk áhrif á mann og í því samhengi kemur upp í hugann minnisstæð setning úr 

skáldsögunni Heimsljósi eftir Halldór Laxness: „Alltaf þegar ég sé og heyri eitthvað fallegt, 

þá fyrirgef ég öllum allt.“19 Hér er skáldið að lýsa fegurð sem hefur þann kraft að þegar 

sögupersónan finnur fyrir henni leiðir tilfinningin til fyrirgefningar, sem er á sama tíma ástand 

hamingju.  

     Agnes Martin sagði öll listaverk fjalla um fegurð, öll jákvæð list fagnaði fegurð en öll 

neikvæð list mótmælti fegurðarleysi í lífinu. Hún áleit að til að listaverk gæti talist gott þyrfti 

það að vera jákvætt.20 Það eru ekki allir sammála því en margir halda því fram að til að 

upplifa fegurð þurfi eitthvað neikvætt að vera til staðar. Til þess að verk verði gott þurfi það 

líka að vera slæmt. Með hjálp hins illa og hræðilega er hægt að framkalla fegurð samkvæmt 

kvikmyndagerðarmanninum og spíritistanum Alejandro Jodorowsky (1929– ) frá Síle. Hann 

sagði að í kvikmynd um dulúð verði að vera ofbeldi, að hræðilegir hlutir og fallegir hlutir fari 

                                                 
16

 Agnes Martin, „Beauty Is the Mystery of Life“, bls. 10. 
17

 Sama heimild, bls. 10. 
18

 Sjá mynd nr. 1 í Viðauka. 
19

 Halldór Kiljan Laxness, Heimsljós, Vaka Helgafell, Reykjavík, 2012.    
20

 Agnes Martin, „Beauty Is the Mystery of Life“, bls. 10. 

saman.21 Í verkinu mínu Keep Calm and Balanced (2011)22 notaðist ég við hræðilega hluti 

ásamt fallegum hlutum til þess að skapa jafnvægi. Þá var jafnvægi megin inntak verksins og 

það ástand sem ég sóttist eftir. Ég er sammála Jodorowsky; heimurinn er fullur af hræðilegum 

hlutum og vissulega er hægt að fjalla um þá, en þó er ég meira sammála Agnesi Martin um að 

gott listaverk byggist á jákvæðum innblæstri. Ef kveikja að verki er neikvæð þá skín það oft í 

gegn og verkið getur orðið óáhugavert eða erfitt á einhvern hátt. Ég tengist best verkum sem 

veita mér ánægju og hamingju. Þess vegna tel ég það vera rétt hjá Martin að leiðin að góðu 

verki sé sprottin út frá jákvæðni.  

     Þegar Agnes Martin var spurð hvort hún ynni mikið með náttúru, þá svaraði hún því til að 

hún hefði áttað sig á að hún ynni handan náttúru (e. beyond nature).23 Hún hefði jafnvel séð 

að tíðnisvið verka sinna væri af öðrum meiði en það sem kallast náttúrulegt. Ég held að hún 

hafi átt við að það væri algerlega innan frá sem hún ynni verkin, að náttúra væri fyrir utan það 

rými. Verk hennar voru því einskorðuð við innsæið og sköpuðu sitt eigið rými, að mínu mati 

ákveðið tíðnisvið eða tón sem er gegnumgangandi í verkum hennar.  

II 

Tíðni 

Agnes Martin hélt því fram að tónlistin væri æðsta listformið vegna þess að hún væri 

fullkomlega abstrakt.24 Þessi skoðun Martin þykir mér áhugaverð, því tónlist er það listform 

sem hefur hvað mest líkamleg áhrif á okkur og tíðni hennar er vel áþreifanleg. Ef miðað er við 

tíðni lita þá er tónlistin þess eðlis að það er auðveldara að finna fyrir henni. Rússneski 

abstraktmálarinn Wassily Kandinsky (1866–1944) átti sterkt samband við tónlist. Pensilför 

hans minna oft á tóna og eins og sjá má á verkum hans var hann að reyna að finna samhljóm 

milli myndlistar og tónlistar. Í riti sínu Concerning the Spiritual in Art (1911) skrifar hann: 

Litur er kraftur sem hefur bein áhrif á sálina. Litur er nótnaborðið, augun 

hamrarnir, sálin er píanó með mörgum strengjum. Listamaðurinn er höndin sem 

spilar, sem snertir hverja nótu á eftir annarri, til að valda titringi inn í sálina.
25

 

                                                 
21

 Alejandro Jodorowsky (leikstjóri), El Topo, (kvikmynd), aukaefni, ABCKO films, New York, 2007. 
22

 Sjá mynd nr. 2 í Viðauka. Ég mun fjalla frekar um verkið Keep Calm and Balanced síðar í ritgerðinni. 
23

 Chuck Smith og Sono Kuwayama, Agnes Martin Interview, 1997, sótt 3. desember 2012, 

http://vimeo.com/7127385.  
24

 Sama heimild. 

25 Wassily Kandinsky, Concerning the Spiritual in Art, MFA Publications, Boston, 2006, bls. 52. „Colour is a 

power which directly influences the soul. Colour is the key-board, the eyes are the hammers, the soul is the piano 

with many strings. The artist is the hand which plays, touching one key or another, to cause vibrations to the 

soul.“ 

Kandinsky leit á liti og form sem lykil að táknmáli listaverksins. Hann taldi því að litir hefðu 

svipuð áhrif og tónlist og er ég honum fullkomlega sammála. Það er bara öðruvísi tegund af 

titringi sem á sér stað. Svo segja vísindamenn að litir séu samspil tíðnidreifingar í ljósinu og 

sjónskynjunarinnar sem fram fer bæði í auga, sjóntaug og heila, þ.e. að litir séu tíðnibylgjur.26 

Eins og hægt er að finna fyrir hljóðbylgjum, þá hlýtur að vera hægt að finna fyrir tíðnibylgjum 

lita. Eins tel ég að með líkamsmeðvitund sé hægt að skynja rými á sama hátt. Litir, hljóð og 

rými eru full af orku og tíðnivirkni sem er skynjanleg út frá líkamanum.  

     Í verkinu mínu Ferðalag (2012)27 vann ég út frá tíðni lita og forma. Ég notaði hversdags-

lega hluti til þess að gera myndmálslykla, hálfgerða myndagátu sem hægt væri að lesa í og 

upplifa. Hlutina valdi ég út frá tíðni þeirra, þyngd og táknfræði, hvernig þeir töluðu til mín og 

hvernig samhljóm þeir mynduðu. Sömu aðferð nýtti ég mér við teikningar sem ég sýndi í 

innsetningunni, myndir úr bókum um orku og stjörnufræði, sjávargróður og sköpun lífs; þær 

voru mér innblástur og fyrirmyndir. Verkið í heild sinni fjallaði um lífið sem ferðalag, sem 

hringlaga form, sköpun, eilífð og dulúð. Myndbygging er mér hugleikin í gerð innsetninga og 

þyngd, áferð og gagnsæi hluta eru meðal annarra þátta sem ég tel mikilvæga. Lífið hefur mikil 

áhrif á mig við gerð listaverka. Ég fæ innblástur frá hversdagslegum hlutum, aðstæðum og 

atburðum og nýti mér til þess að skapa. Það gerist oft að ég fæ kveikju eða neista úr atburðum 

í lífinu. Upphafleg kveikja verkanna umbreytist og til verður sjálfstæð og óhlutbundin 

útkoma. Ég hef stundum heyrt að aðrir skilji ekki alveg verkin mín, ég skil þau ekki sjálf 

stundum. Þrátt fyrir það að ég telji listina efla skilning og sannleika, þá er hún samt afar 

dularfull. Það gerist gjarnan hjá mér að þegar einhvers konar uppljómunarástand á sér stað við 

listsköpun, þá er það oft á tíðum með öllu óútskýranlegt. 

Dulúð 

Þegar ég kannaði fyrirbærið dulúð í listum rakst ég á sænsku listakonuna Hilmu af Klint 

(1862–1944). Sérkennilegur ferill listakonunnar varð ekki þekktur fyrr en 42 árum eftir dauða 

hennar þegar verk hennar voru sýnd á safni í Los Angeles. Verkin höfðu verið í geymslu hjá 

frænda hennar og vildi hún ekki að þau yrði sýnd fyrr en 20 árum eftir dauða hennar þar sem 

hún taldi þau á undan sínum tíma og ætti ekki að sýna þau fyrr en heimurinn væri tilbúin fyrir 

þau.28  

                                                 
26 Þorsteinn Vilhjálmsson. „Hvað eru litir?“, Vísindavefurinn, 8. ágúst 2000, sótt 28. desember 2012, 

http://visindavefur.is/?id=733. 

27 Sjá myndir nr. 3 og 4 í Viðauka. 

28 Catherine De Zegher, og Hendel Teicher, 3 x Abstraction: New Methods of Drawing, Hilma af Klint, Emma 

Kunz, Agnes Martin, The Drawing Center, New York, 2005, bls. 95.

     Hilma af Klint stundaði listnám við Akademíuna í Stokkhólmi þar sem hún lagði áherslu á 

portrett og landslagsmálun. Á námsárunum hóf hún að sækja miðilsfundi reglulega og um 

1887 stofnaði hún hóp kvenna sem var kallaður „Fimm“ og stundaði miðilsfundi. Á 

fundunum teiknuðu konurnar það sem þar kom fram og m.a. samskipti þeirra við anda, ekki 

ósvipað þeirri aðferð súrrealistanna sem kölluð er „automatic drawing“.29 Síðar, þegar Klint 

hætti að halda fundina, hóf hún að vinna úr þessum teikningum og upplifunum. Hún var 

sérstaklega hrifin af formfræði og form eins og hringir, kassar og þríhyrningar sem koma úr 

stærðfræði og stjörnufræði eru algeng sjón í verkum hennar.30 Mörg þeirra verka hennar vísa í 

tvíhyggju og kenningar um tvöfaldan veruleika, hinn innri og hinn ytri, hið sjáanlega og hið 

ósýnilega. Verk Klint fjalla einnig um kventákn og karltákn, líkama og sál, manneskjuna og 

alheiminn, myrkur og ljós, míkró og makró.31 

     Verk Hilmu af Klint eru mjög merkileg að því leytinu til að enginn málari þessa tíma hafði 

gert slík listaverk en þetta var fyrir tíma Kandinskys, Mondrians og Kupka.32 Það er óhætt að 

segja að Klint hafi unnið út frá innblæstri og notað innsæi sitt með góðum árangri.  

     Ég finn fyrir sterkum tengslum við formtilfinningu Hilmu af Klint og finn að verk hennar 

ná til mín. Í verkum mínum eru oft á tíðum svipuð umfjöllunarefni. Ég vinn einnig mikið út 

frá innsæi og innblæstri og fjalla um það ósýnilega og það sýnilega. Mér þykir þessi tenging 

koma sterkt fram í verkunum sem ég sýndi á sýningunni Mikilvægi vinkilsins (2012). 

Vinkill 

Titill einkasýningar minnar, Mikilvægi vinkilsins, dregur nafn sitt af hugmynd sem ég fékk frá 

kunningja mínum sem er svartbeltingur í brasilísku jiu jitsu. Brasilískt jiu jitsu er bardaga-

íþrótt sem á rætur að rekja til Japans. Íþróttinni er best lýst sem gólfglímu þar sem vogarafli er 

beitt fremur en styrk. Jiu jitsu er hannað fyrir veikari einstakling á móti stærri og sterkari ein-

stakling þar sem markmiðið er að yfirbuga andstæðinginn með lás, svæfingu eða eins konar 

taki, og að fá hann til þess að gefast upp. Iðkendur fá belti eftir getu og ástundun þar sem 

svarta beltið er æðst. Kunningi minn leggur áherslu á að mikilvægt sé að finna rétta vinkilinn í 

íþróttinni í þeim mismunandi líkamsstöðum sem myndast. Þessar vangaveltur kveiktu áhuga 

minn og ég fór að ímynda mér allar þær aðstæður í lífinu þar sem við stöndum frammi fyrir 

mismunandi vinklum; leiðum, aðstæðum og áhrifum. Ég sé oft fyrir mér lífið eins og píla-

                                                 
29 Sama heimild, bls. 98.

 

30 Sjá mynd nr. 5 í Viðauka.
 

31
 Tessel M. Bauduin, „The true artist helps the world by revealing mystic truths: recent European exhibitions on 

art and spirituality“, í Material Religion, 6. bindi, 2. tölublað, Bloomsbury Publishers, júlí 2010, bls. 260. 

32 Sama heimild, bls. 259. 

grímsför, þar sem pílagrímsfarinn, ég, geng veg og sé mismunandi tákn, leiðir, vegi og verð 

fyrir áhrifum. Þessir vinklar eru eins og myndlíkingar fyrir valkosti lífsins.  

     Á sýningunni sýndi ég 15 málverk og tvo veggskúlptúra. Málverkin voru öll á einn eða 

annan hátt tengd líkamanum. Þau voru mörg máluð í húðlitum eða rauðum lit. Þau mynduðu 

einhverskonar lífræn form sem tengjast líkamanum eða táknum sem standa fyrir karl eða 

konu, segulkraft, eilífð og hringrás. Verkin miðluðu tíðni og veruleika, sýnilegum og 

ósýnilegum. Ég hafði mikið verið að velta fyrir mér ýmsum ráðgátum lífsins og alheimsins og 

hafði það áhrif á mig við gerð verkanna. Sum málverkin vann ég eftir teikningum sem ég 

hafði gert eftir ýmsum myndum úr bókum um orku, alkemíu, dulspeki og stjörnufræði. 

Nifteindir, kjarnorkusprengja, getnaður, frumur og sjávargróður voru meðal fyrirmyndanna. 

Málverkin endurspegla áhuga minn á alheiminum, formum hans og tilveru mannsins í honum. 

Þau eru eins og dulmálslyklar lífsins sem gefa mér vísbendingar frá undirmeðvitundinni. Ég 

vildi að áhorfendur myndu finna fyrir formum, litum, ganga í gegnum net skynjana og fara á 

vit ímyndunarafls síns.33  

Haraldur Jónsson, TSYOL: The Story of Your Life, Útúrdúr, Reykjavík, 2010. 

 

III 

Sannleikur 

Samhliða annarri listsköpun hef ég alltaf tekið ljósmyndir. Miðillinn heillar mig á svo margan 

hátt. Ljósmyndin fangar augnablik, fangar sjónarhorn raunveruleikans út frá manneskjunni og 

líkamanum. Hún er skrásetning atburða og athafna en er á sama tíma viss sviðsetning. Frá 

árinu 2011 hef ég tekið ljósmyndir með gamalli Olympus 35mm filmu vél sem ég fann í 

skúffu hjá foreldrum mínum. Ég komst fljótt að því að þegar filman klárast þá vindur vélin 

hana ekki alveg upp til enda, heldur skilur eftir lítinn bút af filmunni. Með þessu móti er hægt 

að endurhlaða vélina með sömu filmu aftur og taka myndir á filmuna oftar en einu sinni. 

Ljósmyndirnar snúast því um áferð og lög af ljósi og það besta er að ég ræð ekki alveg við 

útkomuna. Tilviljun ræður hvernig myndirnar verða.34 Þessi aðferð við ljósmyndun verður 

eins og samtal við örlög og tíma. Ekki eru óskildar aðferðirnar sem myndlistarmaðurinn 

                                                 
33

 Sjá myndir nr. 6–8 í Viðauka. 
34

 Af því að ég skrái ekki hjá mér hvar og hvernig ég tók fyrstu umferð af filmunni. Venjulega hef ég bara tekið 

myndir á eina filmu tvisvar sinnum, sennilega yrðu þær of ljósar ef tekið væri þrisvar á þær. Sjá myndir nr. 9–10 

í Viðauka.  

Haraldur Jónson (1961–) hefur stuðst við en hann hefur tekið ljósmyndir í mörg ár. Í bókinni 

hans TSYOL: The Story of Your Life (2010) má sjá hversdagslegar ljósmyndir af augnablikum 

teknar yfir langt tímabil.35 Haraldur reynir að stilla sviðsetningu ljósmyndanna í hóf, kýs að 

láta veruleikann „tala“ og velur tilgerðarlaus sjónarhorn. Haraldur segist vera 

þögult vitni að ákveðnum kringumstæðum sem vekja upp hugrenningar og kenndir 

sem eru á bakvið minnið en eiga sér ákveðinn stað inni í hugarlundinum. 
36

  

Haraldur trúir á hæfileika miðilsins til þess að snerta augnablikið og leiða sannleika í dags-

ljósið. Ljósmyndir hans eru margar samhengislausar og hálf hlutlausar og þannig er eins og 

þær séu ljósmyndir af undirmeðvitundinni.37 Ég heillast af ljósmyndunum hans Haraldar og 

tengi við þær. Þrátt fyrir að ljósmyndamiðillinn virðist oft á tíðum hlutlaus, þá getur hann 

verið afskaplega stýrandi og búið yfir miklum meiningum. Ég hef áhuga á margs konar 

leiðum í listsköpun til þess að ná til undirmeðvitundarinnar. Ég hef t.d. mikið unnið við 

blindandi teikningar og einnig reynt að færa drauma mína í teikningar. Undirmeðvitundina tel 

ég geyma einhvern dulinn sannleika um lífið. Agnes Martin benti á að uppgötvun sannleika 

lífsins fælist í uppgötvun á sjálfum sér.38  

     Svissneski sálfræðingurinn Carl Gustav Jung (1875–1961) beindi rannsóknum sínum að 

undirmeðvitundinni en hann hélt því fram að maðurinn byggi yfir tvískiptri undirmeðvitund. 

Annars vegar að hann byggi yfir yfirborðskenndri undirmeðvitund sem einskorðist við 

persónulegar upplifanir hvers og eins. Hins vegar að maðurinn byggi yfir svokallaðri 

sameiginlegri undirmeðvitund sem væri öllum meðfædd. Þessa kenningu studdi hann með því 

að tala um sameiginlega grunnhegðun sem finnist hvar sem væri í heiminum; sammannlega 

hegðun.39 Margir listamenn hafa beitt ýmsum leiðum til þess að ná til undirmeðvitundarinnar, 

m.a. hugleiðslu og innhverfri íhugun. Þegar Agnes Martin var spurð í viðtali 1997, þá 85 ára 

að aldri, hvort hún hugleiddi svaraði hún því til að hún hefði gert það þangað til hún lærði 

hvernig hægt væri að hætta að hugsa.40 

Tómið 

Það er eins og það fyrirfinnist rými í okkur sem er laust fyrir innblástur. Það rými er oft fullt 

af hugsunum og hugmyndum, en stundum tómt. Stundum eru engar hugsanir né tilfinningar 

                                                 
35 Haraldur Jónsson, TSYOL: The Story of Your Life, Útúrdúr, Reykjavík, 2010. Sjá mynd nr. 11 í Viðauka. 
36

 Æsa Sigurjónsdóttir, „Birtingarmyndir af líkamsástandi “, Skírnir: Tímarit hins íslenska bókmenntafélags, 179 

árg., haust 2005, bls. 471. 
37

 Sama heimild, bls. 471. 

38 Agnes Martin, „Beauty Is the Mystery of Life“, bls. 11. 

39 Carl G. Jung., The Archetypes and the Collective Unconscious, Routledge og Kegan Paul, London, 1968. 

40 Chuck Smith, Sono Kuwayama, Agnes Martin Interview, 1997. 

til staðar – ekkert. Þetta ‘ekkert’ ástand vekur áhuga minn. Í bardagalistum er hvatt til þess að 

hreinsa hugann og hætta að hugsa til þess að skerpa einbeitinguna. Haft er eftir hinum þekkta 

kínverska bardagakappa, og kvikmyndastjörnu, Bruce Lee (1940–1973):  

Hreinsaðu hugann, vertu formlaus – líkt og vatn. Ef þú hellir vatni í bolla, verður það 

að bollanum. Ef þú hellir vatni í flösku, verður það að flöskunni. Ef þú setur það í 

tekönnu, þá verður það að tekönnunni. Vatn getur flætt eða fallið. Vertu vatn, kæri 

vinur.
41

 

Ég hef stundað bardagaíþróttir frá árinu 2011. Sú reynsla hefur haft mikil áhrif á mig sem 

manneskju og sem listamann. Ég ber meiri virðingu fyrir líkamsmeðvitund og er að sama 

skapi líkamlegri í listinni.  

     Franski listamaðurinn Yves Klein (1928–1962) velti mikið fyrir sér tóminu í verkum 

sínum. Hann notaði efnið til að túlka tómið, en markmið hans var alltaf að fjarlægast efnið.42 

Þegar hann hélt sýninguna Le Vide í Iris Clert galleríinu í París árið 1958, þá sýndi hann 

aðeins autt hvítmálað galleríið. Sýningin markaði upphaf tímabils Kleins sem var fullt af 

engu, en hann fékk hugmyndina um tómið á heilann. Um sýninguna sagði hann að ósýnileg, 

óáþreifanleg vera málverksins væri mun áhrifameiri en hin venjulega efnislega framsetning 

þess.43 Klein vildi losa listina við efnið og frelsa hana. Í kjölfarið fór hann mikið að spá í 

þyngdarleysi (e. levitation).44 Árið 1960 birti Klein mynd af sér í blaðinu Dimanche45 svífandi 

út um glugga með andlitið á undan sér og stefndi á malbikið fyrir neðan. Verkið kallaði hann 

Leap Into the Void og er líkast því að hann sé að svífa inn í aðra vídd – frjáls. Hann sagðist 

vera að mála rými með sjálfum sér. Klein æfði júdó og var með svarta beltið (4. dan) og undir 

áhrifum frá júdóinu trúði hann að hægt væri að láta sig fljóta í þyngdarleysi. Hann gerði 

öndunaræfingar sem ætlaðar voru til þess að fá líkamann til að frelsa sig, líkamlega, andlega 

og tilfinningalega, undan fjötrum þyngdaraflsins.46 

     Gagnrýnandi hélt því fram að listrænt markmið Kleins hafi verið leit að hinu heilaga og 

hinu algjöra með því að reyna á jafnvægi milli þess hversdagslega og guðlega, milli manns og 

                                                 
41 „Bruce Lee Be Water my Friend“, sótt 29. desember 2012, http://www.youtube.com/watch?-

v=9pc1pbCMRSU. „Empty your mind, be formless, shapeless - like water. Now you put water into a cup, it 

becomes the cup, you put water into a bottle, it becomes the bottle, you put it in a teapot, it becomes the teapot. 

Now water can flow or it can crash. Be water, my friend.“ 
42

 „Opening-day Talk: Yves Klein: With the Void, Full Powers“, Walker Art Center, sótt 29. desember 2012, 

http://www.youtube.com/watch?v=8U_wMyL1VlA. 
43

 Sidra Stich, Yves Klein, Cantz Verlag, Stuttgart, 1994, bls. 133. 
44

 Sidra Stich, Yves Klein, bls. 217. 
45

 Dimanche var rit sem Klein gaf út sjálfur, aðeins einu sinni, 27. nóvember 1960. 
46

 Sama heimild, bls. 217. 

http://www.youtube.com/watch?v=8U_wMyL1VlA

náttúru.47 Hann var ávallt að brúa bilið milli efnis og anda, hleypa andlegum hugmyndum inn 

í myndlistina og var mikill áhrifavaldur í listasögunni. Klein staðhæfði einu sinni að lengdin 

milli andans og efnisins væri orka.48 Vísindin segja að efni verði til úr orku og geti breyst í 

orku.49 Ég fæ hins vegar þá niðurstöðu út frá þessum hugmyndum að hægt sé að fullyrða að 

lengdin milli andans og efnisins sé engin, að andinn sé í efninu og efnið í andanum. Að allt sé 

eitt. 

Jafnvægi 

Í innsetningunni Keep Calm and Balanced, sem ég sýndi í nóvember 2011, vann ég með 

tómið. Ég var að rannsaka svarthol internetsins sem er svo fullt af ónauðsynlegum og 

merkingarlausum upplýsingum og er þannig ígildi tóms.50 Ég safnaði mörgum tugum mynd-

banda af ýmsum viðfangsefnum; allt frá fallegum myndböndum af fæðingum eða dýrum, 

andlegum sjálfshjálparmyndböndum, til hvers lags grótesku, ofbeldis eða birtingarmyndum 

helvítis. Myndböndin sótti ég öll á kerfisbundinn hátt á hinn fjölsótta vefmiðil YouTube.  

     Myndböndin sýndi ég á stórum vegg með skjávarpa. Ég stóð í eigin persónu og stjórnaði 

gjörningnum úr tölvu tengdri við skjávarpann. Ég setti myndböndin af stað hvert á fætur öðru 

og stillti á endurtekningu. Hljóðin sem fylgdu myndböndunum spiluðu lykilhlutverk og 

mögnuðust þegar þau lögðust hvert ofan á annað. Meðal þess sem heyrðist úr hljóðmynd-

bandsverkinu voru ryksuguhljóð, óp og mismunandi hljóðbylgjur. Hægt og rólega myndaðist 

visst tóm út frá ofhlæði upplýsinganna. Ég, listamaðurinn, miðjupunktur innsetningarinnar, 

stjórnaði flæðinu, efninu og suðunni sjálfri. Andspænis þessu ofhlæðisverki í skjávörpuninni 

tefldi ég fram tveimur eigin myndbandsverkum í litlum sjónvörpum á gólfinu fyrir framan og 

aftan mig. Annað verkið heitir Human Jin and Jang51 en hitt Static Woman52. Ég var föst milli 

tveggja póla; jafnvægis (Human Jin and Jang) og ójafnvægis (Static Woman). Hér var ég að 

vinna með hugmyndina um tómið, sem myndast í uppbyggingu og ofhleðslu áreitis. Úr 

                                                 
47

 Urszula Szulakowska, Alchemy in Contemporary Art, Ashgate Publishing Limited, Surrey, England, 2010, bls. 

52. 
48

 „Opening-day Talk: Yves Klein: With the Void, Full Powers“, Walker Art Center, sótt 29. desember 2012, 

http://www.youtube.com/watch?v=8U_wMyL1VlA. 
49

 Þorsteinn Vilhjálmsson, „Hvernig verður efni til?“, Vísindavefurinn 21. nóvember 2008, sótt 29. desember 

2012, http://visindavefur.is/?id=50380. 
50

 Hugmyndin um svarthol internetsins gæti verið sambærileg hvítum hávaða (e. white noise). 
51

 Í Human Jin and Jang myndaði ég jin og jang merkið með hvítum strák í svörtum jiu jitsu galla og með svartri 

stelpu í hvítum jiu jitsu galla. Þau lágu á gólfinu samlímd, sem eitt og sneru sér í hring. Svona gekk myndbandið 

á endurtekningu. Sjá mynd nr. 12 í Viðauka. 
52

 Static Woman er myndband sem ég tók upp í „green screen“ og lék sjálf í. Ég horfi í myndavélina en andlit 

mitt er afskræmt vegna eftirvinnslu myndbandsins. Verkið fjallar um þessa veru – konu sem er týnd inni í 

rugluðum veruleika. Hún er föst inni í sjónvarpi og er fjarri raunveruleikanum, hún reynir að horfa út, en augu 

hennar eru tóm. Sjá mynd nr. 13 í Viðauka. 

http://www.youtube.com/watch?v=8U_wMyL1VlA

samsuðunni myndaðist kraftmikill samhljómur alsælu, kaos og hugleiðslu. Það var afar 

áhugavert að fylgjast með og heyra viðbrögð áhorfenda; sumir hverjir stóðu sem dáleiddir á 

meðan aðrir gengu út eða flugu jafnvel á höfuðið og fengu heilahristing, líkt og Ingólfur 

Arnarson myndlistarmaður. En hann er sennilega á allt öðru tíðnisviði en margur.  

* 

Óvíst er hvernig við kveðjum þennan heim, hvort það verður emjandi af bræði og sársauka 

eða í algerri mýkt og jafnvægi. Víst er þó að við kveðjum, á einn eða annan hátt. Dauðinn er 

að mínu mati ekki áhyggjuefni né eitthvað sem vert er að hugsa um of mikið. Hann verður, 

sama hvað. Það sama er að segja um listina því hún er sífelld fæðing og dauði. Sumir segja að 

veruleikinn sé tvískiptur. Sumir tala um að til sé innri og ytri hugur á meðan aðrir segja að 

efni og andi sé aðskilið og margir telja okkur hafa meðvitund og undirmeðvitund. Ég velti 

slíkum kenningum mikið fyrir mér og eru margar þeirra minn helsti innblástur í listinni. 

Lokaorð 

Í ritgerðinni hefur ýmislegt sem lýtur að skynjun, innsæi og upplifun verið rætt. Ég trúi á 

innblástur og að hægt sé að nýta sér innsæi ef maður ber sig eftir því. Ég hef komist að því að 

ég vinn verulega mikið út frá innsæinu og áhugi minn liggur í rannsókn innri hugans ásamt 

því að meðtaka innblástur og sanka þannig að mér visku. Það eru svo mörg atriði sem hafa 

áhrif á mann í lífinu en lykillinn er að sía út þau atriði sem tala til manns og nýta sér þau til 

framvindu í sköpun. Hvert verk er eins og hugkort líkamans, hvert verk er tungumál 

einstaklingsins og alheimsins. Líkaminn og hugurinn er eitt en þrátt fyrir ýmsar vangaveltur 

mínar um tvískiptan veruleika og hið innra og hið ytra þá er ég þess sinnis að þetta sé allt einn 

samhljómur. Í samtali mínu við orð Yves Klein og vísindin komst ég einmitt að þeirri 

niðurstöðu að allt væri eitt.  

     Þegar ég las skrif Agnesar Martin fannst mér sem ég kæmist nær skilningi og tilgangi 

listarinnar. Ég hef áhuga að ná á svipaðan stað í hugarfari og hún, en það hugarfar byggist á 

því hugsa ekki. Bardagalistir kenna mér á hverjum degi að hugsa ekki. Eitt sinn sagði ég að 

myndlist væri hreinasta form skilnings og skynjunar en ég held nú að myndlist skapi bara 

vissa innri þögn sem fái mann til þess að lifa í tilfinningu. Bardagalistir og myndlist fara þess 

vegna fullkomlega saman því fyrir mér eru þessar tvær listgreinar andlegar og þar með 

tengdar. 

     Með því að skrifa þessa ritgerð og eyða tíma yfir hugmyndum mínum og annarra 

listamanna, finnst mér ég sjá mína eigin vegferð skýrar. Ég er einhverju nær um það sem ég 

vil ná fram í lífinu og listinni og að sama skapi sé ég það sem sama viðfangsefni. Lífið og 

listin er ferðalag, innra og ytra, eilíft. Ég trúi því einnig að hamingja sé markmið lífsins. Í 

framtíðinni verður mitt helsta markmið að skapa mér frelsi, frelsi til að skapa og að geta lifað 

lífinu í núinu. Þetta frelsi er súrefni inn í listina.  

     Næsta skref er lokaverkefni í Listaháskólanum þar sem ég hef hug á að taka hugmyndir 

mínar og ganga lengra með þær en ég hef gert í síðustu verkum. Umfjöllunarefni verkanna 

verða sennilega innblásin af hlutlausum óendanleika, tvískiptum veruleika, eilífum takti og 

tíðni umhverfis. Tómið getur spilað stórt hlutverk í verkunum. Fyrir mér er lokaverkefnið 

frekar upphaf en endalok.  

Mynd nr. 1  

Portrait of Alexander Sacharoff, 1909  

Alexej von Jawlensky (1864–1941) 

Olía á karton  

70x66 cm 

Mynd nr. 2 

Keep Calm and Balanced (2011) 

Auður Ómarsdóttir 

Myndbands- og hljóðinnsetning – gjörningur.  

Myndin er skjámynd af því sem var varpað á stóran vegg inni í rýminu. Gjörningurinn samanstóð af 

myndböndum sem voru spiluð í endurtekningu ofan á hvert annað í rúmar 15 mínútur. Saman 

mynduðu myndböndin hávaðasamt hljóðverk. Myndböndin voru u.þ.b. 30 talsins, en myndin að ofan 

sýnir aðeins bút af hinum eiginlega gjörning. Myndböndin voru öll sótt af internetinu og voru m.a. 

dáleiðslumyndbönd, sjálfshjálparmyndbönd, tíðnibylgjur og skjávarpar, matreiðslumyndbönd og 

myndbönd sem voru sett inn af einstaklingum sem töldu þau vera af einhverju satanísku eða 

yfirnáttúrulega hræðilegu sbr. draugum, djöflum eða helvíti.  

Mynd nr. 3 

Ferðalag (2012) 

Auður Ómarsdóttir 

blönduð tækni 

Mynd nr. 4 

Ferðalag (2012) 

Auður Ómarsdóttir 

blönduð tækni 

Mynd nr. 5 

Hilma af Klint, 1920 

Mynd nr. 6 

án titils (2012) 

Auður Ómarsdóttir 

Akrýl á striga 

70x100 cm 

Mynd nr. 7 

án titils (2012) 

Auður Ómarsdóttir 

70x70cm 

akrýl á striga 

Mynd nr. 8 

án titils (2012) 

Auður Ómarsdóttir 

40x40 cm 

akrýl á striga 

Myndir nr. 9–10  

Án titils, (2011) 

Auður Ómarsdóttir 

Ljósmyndir, (double exposure), teknar á Olympus AF-10 35mm 

Mynd nr. 11 

Úr bókinni TSYOL: The Story of Your Life 

Haraldur Jónsson 

 

 

 

 

 

 
Mynd nr. 12 

Human Jin and Jang (2011) 

Auður Ómarsdóttir 

Myndbandsverk 

Mynd nr. 13 

Static Woman (2011)  

Auður Ómarsdóttir 

Myndbandsverk 


